
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
৮৪
রূপসী বোম্বেটে



নৌকায় উঠিয়া জাহাজে যাইবেন; যদি নৌকার মাঝি তাঁহাকে দেখিতে না পায়, তাহা হইলে নৌকা লইয়া চলিয়া যাইবে,এবং জাহাজখানিকে তিন দিনর জন্য পুনর্ব্বার দূরে লইয়া যাইতে হইবে। —এই তিন দিন পরে তিনি নিশ্চয়ই নির্দিষ্ট স্থলে জাহাজের প্রতীক্ষা করিবেন।

 এইরূপ বন্দোবস্ত করিয়া মিঃ ব্লেক যথাসময়ে জাহাজ হইতে তীরে অবতরণ করিলেন; জাহাজ হইতে নামিবার সময় তিনি নূতন ছদ্মবেশ ধারণ করিলেন।

 নাবিকের জরাজীর্ণ ছদ্মবেশে তিনি যে স্থানে অবতরণ করিলেন, সেই স্থানটি সাল্ভেরিটার রাজধানী পোর্টো কষ্টা হইতে সাত মাইল দূরে অবস্থিত। মিঃ ব্লেক নৈশ অন্ধকারে দ্রুত রাজধানীর দিকে অগ্রসর হইলেন।

 এইরূপ সাবধানতা অবলম্বন করিয়া মিঃ ব্লেক মনে করিয়াছিলেন করিয়াছিলেন জাহাজের গতিবিধির প্রতি কেহ লক্ষ্য করিবে না, তিনি যে জাহাজ হইতে নামিয়াছেন, তাহাও কেহ বুঝিতে পারিবে না; কিন্তু ইহা তাঁহার ভ্রান্ত ধারণা। কারণ, কর্সেয়ার জাহাজ গোপনে সমুদ্রতটের নিকটে অল্পক্ষণের জন্য নঙ্গর করিলেও তাহা একজনের দৃষ্টি অতিক্রম করিতে পারে নাই। সেই ব্যক্তি নিঃশব্দে তাঁহার অনুসরণ করিতেছিল।

 মিঃ ব্লেক জাহাজ হইতে নামিবার সময় টাইগারকে সঙ্গে লইয়া যান নাই; যদি যাইতেন, তাহা হইলে তাঁহার অনুসরণকারী, টাইগারের তীক্ষ্ণ দৃষ্টি অতিক্রম করিতে পারিত না। টাইগার সঙ্গে না থাকায় মিঃ ব্লেক তাঁহার অনুসরণকারীর অস্তিত্ব সম্বন্ধে সম্পূর্ণ অজ্ঞ রহিলেন।

